
CANTO







Tanno Mase respose, abbotta puro
Brutto, anchione, pacchiano, marranchino
Schiatta, tozza la capo pe sso muro
Mbriacone fetente, otra de vino,
Và bene mio và corcate à lo scuro
Se n’haie auta cannela, e craie matino
Và vienetenne quanno face iuorno
Ca volimmo secarete no cuorno.


Ne miente pe ssà canna busciardone
(Respose Ciullo) songo hommo norato
E pozzo stare à tutto paragone,
Che tu non nce pueie stare, sbregognato,
Scinne pocca me faie lo smargiassone
A la fenesta, scinne ccà frustato,
Aggio paura ca nce nnevenaie
Ca Mase a sso scostato le nzorfaie.


E con gran zirria le tiraie na mazza
De scopa vecchia, che se le coglieva
Cierto restava nmiezo chella chiazza,
E na mummia ò schepece ne faceva,
A chesso Ciullo commo cosa pazza
Co na preta shiaccare lo voleva,
Quanno che Micco Passaro arrivaie,
E lo remmore subbeto acquetaie.


Che afferraie pe la mano Ciullo, e disse,
Core mio bello non me vide muorto,
Contame commo passano sse risse
Tu saie chi songo; e se me teme Puorto,
Vediste quanno vinne ca s’affisse,
Onn’uno, ma non saccio chi have tuorto,
Perzò lo vero propio vuoie contare
Ca te ’mpromecco mò de v’aggiustare.

